1. Conclusións VI Xornadas Galegas de Educación Ambiental
	Conclusións sección 1

EDUCACIÓN AMBIENTAL NAS INSTITUCIÓNS ESCOLARES


O desenvolvemento dun labor educativo ambiental acorde ás novas demandas e necesidades dunha sociedade globalizada, e progresivamente máis multicultural, esixe concentrar esforzos no desenvolvemento de competencias básicas e valores para a cidadanía. Isto require reforzar nos procesos educativos os conceptos de transversalidade e interdisciplinariedade, pero de maneira cada vez máis patente, o de inclusividade.

· Fronte á persistencia de procesos inmobilistas e desalentadores que inciden progresivamente na inhibición participativa e alentan o individualismo insolidario e acomodaticio, é preciso promover unha nova cultura participativa.

É imprescindible promover e alentar procesos participativos e traballo colaborativo de TODA a comunidade educativa, sendo preciso redobrar esforzos e incidir coas propostas e estratexias axeitadas, na implicación das familias. Isto permitirá transcender o ámbito escolar e abrirse a procesos educativos compartidos que podan consolidarse en todos os contextos e espazos de vida.

Esta cultura colaborativa debe ter o punto de arranque entre os propios profesores e profesoras, compartindo experiencias que fagan visible o traballo e posibilitando a rendabilización de esforzos.

· O traballo de EA que se desenvolve nas institucións escolares, continúa sendo considerado “a maiores” das múltiples tarefas e proxectos que desenvolven as profesoras e profesores nos centros. Isto ten como consecuencia conferirlle un papel subordinado, ocasional e, en moitas ocasións, anecdótico na formación do alumnado, así como o desgaste e desmotivación por parte do profesorado implicado nesta tarefa. Case vinte anos despois do recoñecemento e formalización da EA  no curriculo no sistema educativo escolar (LOXSE, 1990) é preciso continuar reivindicando o papel que lle corresponde á EA no marco curricular da educación institucionalizada.

Cómpre facer visible a potencialidade da EA como ámbito aglutinante de ensinanzas e aprendizaxes, como núcleo de proxectos e propostas educativas, asumindo  o papel curricular que lle corresponde:

· Xerando teoría dende as aulas: incorporando e reivindicando o papel dos docentes e do alumnado como xeradores de coñecemento, como investigadores.

· Ampliando o marco espacial de referencia: empregando novos espazos tanto reais (comezando polo propio centro, desenvolvendo o pensamento crítico sobre a situación ambiental do propio contexto,  vencellado á acción problematizadora e alternativa) como virtuais (webquests, web 2.0 como por exemplo na A21EG) ou sen fronteiras, xa que tanto os problemas coma os coñecementos son globais.

· O impulso a EA que se propón non é alleo á renovación do concepto de escola acorde ás novas esixencias arriba expresadas. Un novo concepto de escola e unha renovada práctica escolar, que atenda as diferenzas, promova e poña en valor a diversidade cultural, e ensaie novas propostas organizativas e académicas que posibiliten o traballo educativo flexible e interdisciplinar que a EA demanda.

É preciso renovar o requisito de contextualización da acción educativa atendendo ás diferenzas e peculiaridades dos diversos ámbitos (rural, barriada, vila...) e culturas. Trátase de facilitar desde a escola os saberes (ser, estar, facer) que posibilitan “pensar globalmente e actual localmente”.

Esta práctica escolar contextualizada e promotora de accións no medio precisa de apoios: formación, financiamento, e, de xeito moi especial, TEMPO para desenvolver actividades de EA nun día a día das aulas moi atarefado. Pero tamén compromiso dos profesionais coa innovación, impulsando centros educativos innovadores no eido da participación, da organización e do currículo.

· O poder dos medios de comunicación na transmisión de información e na creación de opinión sobre cuestións medioambientais, contrasta co escaso protagonismo que lle outorgan, coa indefinición das seccións nas que se sitúa esta información, e coa deficiente especialización nesta temática dos seus profesionais.

Denúnciase esta insuficiencia e demándase un tratamento máis amplo, especializado e rigoroso da información sobre ecoloxía e medioambiente.

Sublíñase a necesidade de prestar especial atención á análise e interpretación dos coñecementos previos do alumnado no ámbito da educación ambiental que, influídos principalmente polos medios de comunicación tenden a despersonalizar as problemáticas ambientais mesturando coñecementos científicos e acientíficos.

· A publicidade é un recurso didáctico de gran importancia e con gran atractivo para os estudantes. A súa utilización nas aulas debe servir para desvelar manipulacións, falacias, omisións e mensaxes negativos implícitos, coa intención de avivar o espírito crítico dos estudantes.

Anímase ao profesorado a aproveitar este recurso na aula cun enfoque crítico e comprometido, e reclámase da administración un código regulador da publicidade que utiliza argumentos supostamente ecolóxicos. 

· A EA ocupa un lugar marxinal tanto na formación do profesorado como nas aulas de Primaria e Secundaria. O dilema entre transversalidade / disciplinaridade non está resolto, pero a precariedade curricular da EA vai en aumento.

Reclámase unha maior atención á EA nos graos de mestres e no máster de secundaria para que os futuros docentes poidan incorporar  adecuadamente estas temáticas á aula.

· A interpretación do patrimonio é unha técnica de comunicación estratéxica na formación e na sensibilización dos cidadáns, pero hoxe por hoxe en Galicia non responde a estas expectativas.

Cómpre transformar os  “centros de visitantes” en “centros de interpretación”, cunha información pertinente, atractiva, temática e organizada, e con “guías intérpretes” cualificados.

· Un balance da “Axenda 21 Escolar” ofrece limitacións de bastante importancia: temáticas clásicas; poucos recursos e mal aproveitados; deficiente formación do profesorado; falta de persoal; escaso traballo en rede e falta de avaliación dos resultados...

Demándase o reforzamento da A21EG cun pulo decidido e comprometido dende as administracións de Educación e Medio Ambiente.

· A temática ecolóxica e medioambiental está ligada ao ser humano como individuo creador que vive en sociedade e en relación coa natureza, nunha perspectiva holística.

Debemos superar os esquematismos ríxidos e excluíntes entre a Educación Ambiental e as Ciencias Experimentais. Animamos a traballar estas temáticas desde as Ciencias Sociais tanto na investigación como na aula e, de xeito singular, a aproveitar a literatura galega como recurso para a toma de conciencia medioambiental entre a noso alumnado.

· A diversidade lingüística e cultural debe ser obxecto de especial atención e promoción na sociedade globalizada na que andamos.

Solicitamos dos poderes públicos galegos a súa implicación continuada nos procesos de aprendizaxe escolar e académica normalizada da lingua galega, nestes tempos especialmente delicados para o futuro e supervivencia do código histórico, cultural e identitario do noso país.

	 Conclusións sección 2

EDUCACIÓN AMBIENTAL NOS MOVEMENTOS SOCIAIS


· Falta de lexislación, apoio e valoración por parte das administracións públicas dos educadores ambientais

Débese regular e recoñecer a categoría profesional dos educadores ambientais.
· Utilidade dos programas de EA desenvolvidos polos movementos sociais no ámbito do fogar, como promotores do cambio de actitudes no referente ao consumo, ao aforro enerxético, á auga...

Proponse seguir incidindo no desenvolvemento de programas de EA dirixidos á poboación xeral no ámbito do fogar.

· Os centros e equipamentos de EA, polas súas características, constitúen unha fonte moi importante de recursos de EA na nosa comunidade, especialmente dirixidos á poboación escolar.

 Deberían incidir ademais no seu papel de dinamizadores da sustentabilidade da zona onde están integrados, mediante a posta en valor de todos os recursos existentes.

	Conclusión sección 3 

EDUCACIÓN AMBIENTAL NO MARCO DAS INSTITUCIÓNS PÚBLICAS.


· Tomando como referencia os estudos realizados no Proxecto Fénix e as opinións recollidas nas comunicacións presentadas nesta sección, considérase que este non é un bo momento para a EA e que a desaparición da Consellería de Medio Ambiente e Desenvolvemento Sostible, é unha dificultade engadida á situación denunciada.  
Deféndese que as institucións faciliten a presenza da EA impregnando todos os sectores e considérase que debe facerse presente nas políticas públicas a nivel estrutural:

· no “facer facendo” de cada unha delas

· nas intervencións básicas de gasto enerxético e respecto medioambiental

· na defensa do patrimonio común, natural e construído.

 A educación ambiental ten que asumir un compromiso de reeducación, estendendo unha nova mirada máis consciente da responsabilidade na conservación do planeta.

· A baixa participación dos concellos galegos nestas Xornadas así como noutros foros similares, é mostra da escasa presenza e relevancia que a EA continúa tendo na acción municipal. Constátase que: tamén son poucos os que participan nos procesos da axenda 21 local, a pesar do seu papel clave na concreción de plans para o desenvolvemento sostible; que os que participan non pasan da fase de diagnose.; que a percepción da educación ambiental, en xeral, como algo problemático, pode estar na base desta inhibición.

Sublíñase o papel fundamental das administracións locais en relación á EA e reclámase a súa implicación tendo en conta o seu alto nivel de competencias e a súa proximidade á cidadanía coa capacidade de incidencia e de efecto multiplicador que poden supoñer unhas boas prácticas. 

· As accións promovidas polas diferentes institucións son pouco difundidas máis alá dos límites dos seus territorios competenciais, descoñecéndose por outras instancias e mesmo pola poboación en xeral; esta ausencia de comunicación interinstitucional ten como consecuencia a reiteración e superposición de iniciativas, o que a maiores da escasa rendibilización de esforzos e inversións, dificulta os logros e alcance das propostas. 

Reclámase un maior esforzo no labor de difusión e coordinación das accións emprendidas polas institucións públicas no marco da EA, a fin de acadar sinerxias que multipliquen os  efectos e amplíen o  alcance nos diferentes ámbitos sociais.

· A poboación escolar continúa a ser o colectivo diana da maioría dos programas desenvolvidos polas institucións públicas, o que non só resulta un tanto reiterativo e excesivo, senón que fai perder esforzos que deberían utilizarse para traballar con outras idades e/ou outros tempos de educación (ocio, educación ocupacional, voluntariado…). 

Aléntase unha maior decisión e creatividade nas institucións públicas promovendo iniciativas de EA dirixidas á poboación en xeral no marco da vida cotiá e dos diferentes tempos educativos e sociais, superando a visión do colectivo infanto-xuvenil como único necesitado de formación neste ámbito e evitando a concentración de esforzos nos centros educativos que, en moitas ocasións, poden verse saturados de demandas.

· Constátase que moitas das propostas institucionais de EA que teñen como destinataria á poboación escolar continúan planificándose e entendéndose como independentes do proceso educativo, e polo tanto interpretándose como extraescolares, anecdóticas ou alleas ao labor específico no marco da institución escolar.

Demándase unha maior reflexión acerca da finalidade e metodoloxía da intervención das propostas de EA para os centros escolares: valorando os obxectivos (cantidade/calidade); si se actúa paralela e independentemente, ou conxuntamente co centro educativo (o que require a planificación conxunta do traballo anterior e posterior ás accións, reunións profesorado/educadores ambientais; a inserción das propostas en proxectos educativos de maior alcance no marco da institución escolar; a colaboración dos centros en novas propostas de EA da institución promotora, etc.
· É incuestionable a grande repercusión que os medios de comunicación poden ter na educación ambiental da cidadanía, difundindo coñecementos, sensibilizando, creando conciencia e promovendo novas prácticas cotiás; sen embargo, constátase a escaseza de seccións temáticas específicas e incluso a formación especializada dos xornalistas no ámbito da EA.

Sublíñase a necesidade de crear seccións de temática ambiental nos medios de comunicación así como a formación e especialización dos e das xornalistas.

· Do percorrido polos programas e accións, a través das comunicacións e das valoracións realizadas polos asistentes, conclúese a necesidade de continuar avanzando en estudos, equipamentos, propostas e iniciativas de EA, para o que é imprescindible o respaldo institucional.

Instase ás administracións públicas a continuar apoiando este labor, prioritariamente a través de convocatorias de axudas institucionais que reforcen o desenvolvemento de  proxectos para a sostenibilidade. 

	Acordo final

· Demándase o compromiso institucional para a celebración bianual das Xornadas Galegas de Educación Ambiental, como foro imprescindible de encontro, exposición e debate de experiencias.

· Aléntase ao reencontro nas VII Xornadas Galegas de Educación Ambiental en 2011.

